
Заң терминіне қатысты проблеманың бір па-
расы қазақ тілінде заң терминдері әлі толықтай 
қалыптасып болған жоқ, мемлекеттік тілде заң 
терминдерінің стандарты жасалған жоқ дегенге 
келіп саяды. Осы проблеманың орайында заң 
терминінің қалыптасуы, оның стандарты дегенді 
қалай түсінуге болады? Белгілібір ұғымның заңи 
мәнін нақты айқындайтын сөзнемесе сөз тіркесі 
қоғамның қоғамдық қатынастардың әртүрлі 
саларының қажеттілігінен туындайтын әрбір 
жаңа қабылданатын заңның мазмұндық сипаты-
на орай туындайды десек, терминнің қалыптасу 
процесін белгілі бір мерзіммен шектеуге болмай-
ды, бұл заң лингвистикасында үнемі жаңадан 
пайда болып және жетіліп отыратын құбылыс. 
Терминдік белгілі бір стандарттың жасалуына 
да осы ұстанымның тұрғысынан қарау керек. 

Қазіргі күні экономика, қаржы, құқық, 
денсаулық сақтау, кеден, ауылшаруашылығы, 
әлеуметтік, қоғамдық-саяси, т.б. көптеген сала-
ларды қамтитын заң терминдері мен терминдік 
тіркестерінің әртүрлі сөздіктері жарық көрді, 
бұлардың негізіне осы кезге дейін қабылданған 
заң мәтіндерінде қолданылған термин-
дер алынған. Белгілібір деңгейде екшелген, 
сараланған терминдік қор жасалды, жасалып та 
келеді, бұл дау тудырмас мәселе. Ал қолымызда 
бар осы термин қорын тілдік және заңдық нор-
малар тұрғысынан қандайлық дұрыс өлшеммен 
қолданып жүрміз дегенге келсек, бұл жөнінде 
ойласатын, ортаға салатын жәйттер баршылық.

Атқаратын нормалық жүктемесіне сәйкес 
белгілі бір заң терминінің сөз тіркестеріндегі 
мағыналық үйлесімі – мемлекеттік тілдегі заң 
мәтіндерінінің сапалық деңгейіне қатысты 
мәселенің өзекті бір қыры. Заңның нормалық 
мағынасынан, яғни дәлдігінен айнымау – тер-
минге қойылатын ең басты талап. Ал бұл та-
лаптан ауытқу терминнің сапасыз болуына, 
оның бірізді болмай, екіұдай немесе жалпы-

лама сипатта қолданылуына ұрындырады. Заң 
терминдерінің қазақша мағыналық тұтастығы 
мен дәлдігінің сақталмау мысалының заң 
мәтіндерінде аз кездеспейтіні де сондықтан.

Енді терминдердің мәтіндегі мағыналық 
үйлесіміне, яғни олардың түпмәтіндік 
қолданысына қатысты мәселеге нақты мысал-
дарды дәйек ете отырып тоқталайық. Азаматтық, 
құқықтық қатынастарда жиі қолданылатын, 
«иск», «исковая давность» деген термин бар. 
Осының мемлекеттік тілдегі терминдік баламасы 
көптеген заңдар мен кодекстерде «талап-арыз», 
«талап қою мерзімі» деп алынып, қолданысқа 
енді.Бұл арада орысшадағы «исковая давность» 
нормасының қазақша баламада «талап-арыз 
мерзімі»деп емес, «талап қою мерзімі» деп алы-
нып, түпмәтіндік үйлесімді иеленетініне назар 
аудару қажет. Ал кейбір мәтіндерде осы термин-
ге байланысты басқадай нормалық жүктемені 
қарастыратын тұстарда «прохождение срока 
исковой давности» деген норма «талап қою 
мерзімінің ескіруі» делініп аударылып, талап 
қою мерзімінің өтіп кетуіне байланысты «ескіру» 
деген жолма-жол мағынадағы ұғым телінеді. Бұл 
арадағы ноиманың қазақша қолданысы - «талап 
қою мерзімінің өтуі» әйтпесе «өтіп кетуі» болса 
керек-ті. 

Сот жүйесіне қатысты заңнамада «судебное 
производство» деген терминді сол саладағы 
заңгер мамандар «сот өндірісі» «сот өндірісін 
жүргізу» деп қоданудан танбай келеді. Бұл ара-
да сотқа қатысты «производство»» терминнің 
нормалық дәлдігі «сот ісін жүрізу» дегенді 
білдіреді деген пікірді ұстанамыз. Ресми 
құжаттарда осыған ұқсас «административ-
ное проиводство» деген термині «әкімшілік іс 
жүргізу» деген дұрыс мағынасында қолднылып 
жүргені ескерілуі қажет. «Производство» де-
ген ұғымды түпмәтіндік мағынасын ескермей, 
жолма-жол алсақ, әрине, бұл - «өндіріс», яғни 

өнім өндірумен шұғылдануды білдіретін ұғым. 
Осы орайдан келгенде сот жүйесінде қандай 
«өндіріс» болуы мүмкін деген ой тіл ұшына 
еріксіз оралады. Орнын таппай қолданылған сөз 
шынайы терминдік сипатқа ие бола алмайды. Заң 
терминінің түпмәтіндік қолданысы мәселесінде 
есте ұстайтын басты қағидат осы болуы керек. 

Қағидат демекші, осы сөзді Мемтерминком 
түбірі латынның «принцип» («принципал») 
терминінің баламасы ретінде мақұлдап, бекітті. 
Дұрыс дейік, бірақ техника саласының термині 
орайында «қағидат» атауы «принциптің» 
нормалық сипатын аша алмайды ғой, сондықтан 
мәтіннің мәніне қарай мұның өз орайында 
қолданылуына назар аудару қажет. Айталық, 
нақты бір техника тетігінің «жұмыс істеу 
принципін» - «жұмыс істеу қағидаты» деп 
қолдансақ, мәтіннің мағыналық әрі стильдік 
үйлесімін сақтай аламыз ба!?

Сол сияқты «арест» - «қамақ» терминіне 
қатысты да осы ұстанымда болуымыз қажет.
Басқадай жағдайда бұл «тыйым салу» деген 
ұғымды да білдіреді. Мысалы, «домашний 
арест» - «үй қамағы» десек, ал «наложение аре-
ста на имущество» тіркесінің нормасын қазақша 
баламалауда түпмәтіннің мағыналық қисыны 
тұрғысынан, «мүлікті қамаққа алу» дей алмай-
тынымыз айдан анық, өйткені «мүлік» қамаққа 
алынатын жанды пендеемес, оны пайдалануға 
заң жүзінде тыйым салынады, яғни, «мүлікке 
тыйым салу» деп қолданылады.

Осы келтірілген мысалдардан көретініміз, 
заң мәтінінің жолма-жол аударманың қалпында 
оқылуына терминдер қолданысының нормалық 
мағынаны түпмәтіндік үйлесімін сақтамауынан 
келіп туындайды. Заң мәтіндері жобасын 
әзірлеу барысында сөздіктерде берілген кейбір 
терминдерді бұлжымайтын қалып, стандарт 
ретінде қабылдауға болмайды. Оның түпмәтіндік 
қолданыстағы лексикалық ерекшеліктерін үнемі 
ескеріп отыру қажет.

Заңдарда белгілі бір субъектілердің әрекетін 
білдіретін«қызмет көрсету» («услуги», «оказание 
услуги (услуг)» деген жиі қолданылатын ұғым 
бар. Осы ұғымды заң нормасының түпмәтіндік 
үйлесімін сақтап қолдануда бірізділік сақтала 
бермейді. «Деятельность» терминінің де балама-
сы – «қызмет» екені ескерілмей, «услуги» ұғымы 
да кей реттерде «қызмет» деп қолданылып 
жүр. Өйткені, бұл арадағы қолданыста «ока-
зание» деген етістік жоқ болғандықтан, заң 
мәтінін әзірлеуші де орысшаның ықпалымен 
«қызмет» («қызметтер») деп ала салады. Ал 

бұл терминнің қазақша табиғи мағынасы жалқы 
түрдегі «қызмет» қана емес, «қызмет көрсету» 
(«қызметтер көрсету») екені ескерілмейді. 

 Кейбір терминдердің түпмәтіндік үйлесіміне 
қарай синонимдік жағынан мағыналас тұрғыда 
әртүрлі қолданылады. Бұл қағиданы да заң лекси-
касында ескермейінше болмайды. Айталық, «ди-
намика» терминінің «серпін» және «қарқын» де-
ген баламалы қолданыстары бар. Бұған мынадай 
мысал келтіруге болады: «түсімдер қарқыны» 
(«динамика доходности») және «шығындардың 
өзгеру серпіні» («динамика изменения расхо-
дов»). Екі нұсқа да экономикалық мағынадағы 
қолданыста қарастырылғанымен, алғашқы 
тіркесте түсімдерге қатысты «қарқын» ұғымы 
түпмәтінмен үйлесімді алынған, екінші тіркесте, 
әрине, «серпін» ұғымы шығындардың өзгермелік 
сипатын ашып тұр. Ал кейбір терминдердің 
толық мәнінде заңдық сипаты ашылмай, әртүрлі 
күмәнді нұсқаларда қолданылып жүргені де 
белгілі. Мәселен, «идентификация» (лат. - 
identifcare отождествлять) терминін алайық, 
қазақша бұл екі нұсқада - «сәйкестендіру» 
және «бірейлендіру» деп қолданылып жүр: 
«сәйкестендіру номері» («идентификацион-
ный номер»), «тамақ өнімдерін сәйкестендіру» 
(«идентификация пищевой продукции»), «өнімді, 
көрсетілетін қызметті бірдейлендіру» («иденти-
фикация продукции, услуги»). Бұл заңдық норма 
тұрғысынан келгенде, белгілі бір субъектінің не 
объектінің өзіне ғана тән сипатын тану дегенді 
білдіреді, яғни сипаттастыру деген ұғымды 
береді. Ал біздің қазіргі қолданысымыздағы 
«сәйкестендіру» де, «бірейлендіру» де бұл 
терминнің заңдық нормасымен үш қайнаса 
да сорпасы қосылмайды. Сондықтан осы 
сияқты терминді, айталық, «идентификация-
ны» латындық мағынасын бұрмаламай, өзінің 
түбірлік тілдегі қолданысымен алсақ, тілдік 
қорымыздың ойсырап қалмасы анық.

Жалпы, заң мәтіндерін қазақшалауда әрбір 
сөздің, атаудың немесе тұрақты тіркестің ұлттық 
тілімізге тән лексикалық қолданыс ерекшелігін 
сақтамайынша, мемлекеттік тілдегі заңның са-
пасы жақсармайды. Норма тұрғысынан кел-
генде заңның мағынасын жоймай, бірақ өз 
тіліміздегі сөйлемнің грамматикалық, стильдік, 
тұтастай алғанда, лингвистикалық табиғатынан 
ауытқымау – мемлекеттік тілдегі заң мәтіндеріне 
қойылатын басты ұстаным болуы тиіс. Бұл 
ұстаным мемлекеттік тілдегі заң терминдерінің 
түпмәтіндік қолданылу ерекшелігін де 
айқындайды.

